PROJEKTI “28 NËNTORI – DITA E FLAMURIT KOMBËTAR”

Ky projekt realizohet me nxënësit e klasës së tretë për nder të Festës së Flamurit Kombëtar.
Qëllimi i projektit: 
Qëllimi i projektit është që nxënësit e klasës të njoftohen me historikun e Flamurit Kombëtar. Më pas të ndërtojnë Flamurin Kombëtar me copëza letre, ku në secilën copëz do të shkruajnë fjali e poezi për flamurin kuq e zi.
Materialet e nevojshme: letra të kuqe dhe të zeza, gërshërë, ngjitës, karton i bardhë, lapustila.
Koha e realizimit: 2 orë. 
Ora e parë: 
Nxënësit në grupe të veçanta prej 4 ose 5 vetash, udhëzohen (paraprakisht ,një ditë para) që të nxjerrin informacione nga librat e interneti për Historikun e Flamurit Kombëtar. 
Veprimtaria e parë:
Mësuesja e fillon orën me lëshimin në sfond të “Himnit Kombëtar”, këndohet me emocion bashkë me nxënësit. 
Diskutohet me nxënësit: - Kujt i kushtohet kjo këngë?
- Kur këndohet? Për cilat raste këndohet kjo këngë?
Veprimtaria e dytë: 
Nxënësit paraqesin punën e tyre grupore që kanë përgatitur paraprakisht  lidhur me Historikun e Flamurit Kombëtar. 
Veprimtaria e tretë: 
Udhëzohen nxënësit që të ndërtojnë kapela koke nga letra me bazën e kuqe dhe me shqiponjën e zezë. 

Ora e dytë: 
Veprimtaria e parë:
Nxënësit vendosin kapelat në kokë dhe presin letrat e kuqe dhe të zeza për të ndërtuar bazën e flamurit kombëtar të madh. 
Veprimtaria e dytë:
Mësuesja  në një karton të madh letre vizaton  bazën e shqiponjës së zezë. Shqiponjën e zezë nxënësit mund ta ngjyrosin me ngjyra ose në të ngjitin copëza letre të zeza në formë mozaiku. 
Në copëzat e kuqe të letrës nxënësit do të shkruajnë me dashuri për Flamurin Kombëtar. P.sh
“Jemi një komb”; “Jam krenar që jam shqiptar”; “Flamuri më i bukur në botë”, etj. ose edhe poezi me disa vargje.
Secili nxënës ngjet letrat e shkruara në bazën e kuqe të flamurit përreth shqiponjës. 
Veprimtaria e tretë:
Korniza përreth e këtij punimi mund të dekorohet me elemente nga fotot e klasës të festuara nga aktivitetet e viteve të kaluara.
Ky punim në fund ekspozohet në klasë. Nxënësit lexojnë shkrimet e tyre të pëlqyera. 
Përzgjidhen 3 shkrimet më emocionuese. 

Në fund jepen lëvdata për bashkëpunimin në grup dhe për punën individuale të realizuar.
PROJEKTI: “FESTOJMË 7-8 MARSIN”

Ky projekt realizohet me nxënësit e klasës së tretë për nder të Festës së 7 e 8 Marsit.
Qëllimi i projektit: 
Qëllimi i projektit është që nxënësit e klasës të bashkëpunojnë, të recitojnë dhe të punojnë në mënyrë kreative për Festën e 7 e 8 Marsit. Ndërtojnë kartolina letre, ku në secilën copëz të kartolinës do të shkruajnë fjali e poezi për nënën e mësuesen. 
Materialet e nevojshme: letra, karton i bardhë A5, gërshërë, ngjitës, dekore, spango, lapustila.
[bookmark: _GoBack]Koha e realizimit: 2 orë. 
Ora e parë: 
Nxënësit në grupe të veçanta prej 4 ose 5 vetash janë ushtruar (paraprakisht një ditë para) që të recitojnë në kor për nënën e mësuesen (2 grupe nxënësish recitojnë për nënën e 2 grupe të tjera për mësuesen). 
Veprimtaria e parë:
Mësimi fillon me recitimet e nxënësve në kor. Nxënësit recitojnë në kor për mësuesen e nënën. Recitimet e tyre përcillen me emocione. 
Veprimtaria e dytë: 
Nxënësve u jepen letra të cilat ndahen në dy pjesë dhe në to nxiten që të shkruajnë poezi në njërën anë për nënën e në anën tjetër për mësuesen. Përcillet puna e tyre dhe bëhen qortimet gjuhësore. 
Veprimtaria e tretë: 
Poezitë e krijuara i lexojnë para klasës.  




Ora e dytë: 
Veprimtaria e parë: 
Punohen kartolina dekoruese nga letrat. Poezitë e krijuara një ditë më përpara i nxjerrin tani në kartolina me dekore për dhuratë për mamin dhe mësuesen. 
Veprimtaria e dytë:
Nxënësit punojnë individualisht lule nga letra e formatit A5 dhe në secilën petale shënojnë falënderime për nënën dhe mësuesen. 
p.sh. Mami im faleminderit: që më solle në jetë; që më rrite; që më jep dashuri…
p.sh. Mësuesja ime faleminderit: që më mëson; që më jep buzëqeshje, që më edukon të jem i/e mirë…

Veprimtaria e tretë:
Nxënësve u shpërndahen letra nga kartoni A5, në të nxënësit ngjitin gjurmët e dorës së tyre me ngjyrë akrilik më pas shënojnë shkrimin: Gjurmët e dorës sime më 8.3.20__. Mbi këtë letër lidhen me spango kartoni, kartolina dhe lulja nga letra me falënderime për nënën.
Veprimtaria e katërt:
Nxënësit veçojnë punimet për nënën dhe mësuesen. Secili nga ta lexon poezinë dhe lulen me falënderime për mësuesen. 
Letrën me gjurmën e dorës, kartolinën me poezinë dhe lulen me falënderime ia përcjell nënës në shtëpi dhuratë për 8 Marsin. 
Në fund jepen lëvdata për bashkëpunimin në grup dhe për punën individuale të realizuar

Projekti: “Një tekst për teatër”

Ky projekt realizohet me nxënësit e klasës së tretë për shfaqje teatrale brenda klasës.

Qëllimi i projektit: 
Qëllimi i projektit është që nxënësit e klasës të kombinojnë të folurit, kreativitetin dhe bashkëpunimin dhe atë ta paraqesin me pjesë teatrale në klasë. 
Materialet e nevojshme: perde, letra, gërshërë, ngjitës, dekore, lapsitula.
Koha e realizimit: 2 orë. 
Ora e parë:
Nxënësit kanë mësuar një ditë para për temën “Një tekst për teatër”. Kanë ndarë rolet sipas personazheve dhe skenës. 
Veprimtaria e parë:
Nxënësit lexojnë tekstin sipas roleve të caktuara ku luajnë: flutura e kuqe, e bardhë, e verdhë, tulipani, zambaku, trëndafili, dielli, narratori. 
Teksti lexohet me intonacion dhe performancë sa më të bukur.
Veprimtaria e dytë:
Organizohet skena. Nxënësit ndahen në grupe sipas punëve. 
Grupi 1- Merret një perde, në perde vizatohen pikat e shiut (3-4 nxënës),
Grupi 2 -  vizatohet dielli në karton (3-4 nxënës), 
Grupi 3 - vizatohen e ngjyrosen krahët e mëdha të fluturave nga letra (3-4 nxënës), 
Grupi 4- vizatohen lulet si: tulipani, trëndafili e zambaku nga letra ose kartoni (3-4 nxënës). 
Veprimtaria e tretë:
Dekorohet skena dhe bëhet e gatshme për të luajtur në te. 

Ora e dytë:
Veprimtaria e parë: 
Në skenën e përgatitur nga vet nxënësit  luhet drama “Tri fluturat”. Nxiten nxënësit që të performojnë sa më bukur.

Veprimtaria e dytë:
Nga performanca e realizuar nxënësit vlerësojnë rolet e luajtura, japin komente vlerësuese me shkrim për shokët dhe shoqet e klasës. Gjithashtu vlerësohen nga mësuesja për pjesëmarrjen aktive në veprimtari, kreativitetin dhe luajtjen e rolit. Vlerësimet jepen me shkrim nga mësuesja. 

Veprimtaria e tretë:
Nxënësit përgatisin fletë ku ngjyrosin dhe  shkruajnë një fund tjetër për përrallën. Shkrimet e tyre shënohen në letër dhe më pas ato lidhen në formë libri të vogël me versionet e ndryshme të fundeve që kanë shkruar fëmijët. 

